
   Тăван çĕршывăм

   Альбина Юрату | Сăвă

   Атте-аннеллĕ,

Пархатарлă,

Тăван çĕршывăм, эсĕ ман!

Хĕвел хĕлхемлĕ,

Ешĕл варлă!

Чечекленет уй-хир, вăрман.



Çурхи çанталăк

Вăй-хăватлăн

Чĕртет чунри ăс-хакăла.

Ĕçчен ман халăх —

Пин-пин аллă,

Тем чухлĕ унăн ыр йăла.



Сывлăм шăрçиллĕ,

Уçă çиллĕ —

Сывлать ирхи улăх-çаран.

Сим пыл тутиллĕ,

Çутă пиллĕ!

Чунра эс асамат каран.



Пин-пин сăмахлă,

Пин-пин саслă —

Юратупа çунат саран.

Чунпа хăватлă,

Вĕçсĕр аслă!

Тусусене эс вăй паран.



Тăван çĕршывăм —

Араскалăм!

Ман пурнăçăн сӳнми тĕвви.

Эс вăйлă, сывă,

Çирĕп халлă!

Хевтеллĕ ташшусен кĕвви!



Тăван çĕршывăм,

Хĕр те ывăл

Çурат, ӳстер эс кунсерен.

Ман юрă-сăвă —

Чĕлтĕр ăвă.

Савап сана эп чĕререн!

  